
Ilulissat kangerluata UNESCO-miittortaata angissusaata pitsaaqutai ajoqutaalu pillugit 

Naalakkersuisut UKA 2022-mut saqqummiussassamik nassuiaasioqqullugit 

peqquneqarnissaannut Inatsisartut aalajangiiffigisassaattut siunnersuut. 
(Inatsisartunut ilaasortaq Aqqalu C. Jerimiassen, Atassut) 

  

  

Siullermik inatsisartuni ilaasortaq Aqqalu C. Jerimiassen, Atassut aalajangiiffigisassatut 

siunnersuuteqarninnut soqutiginarluinnartumut qujanaq, imatullu Atassummiit 

oqaaseqarfigissavarput. 

  

Siunnersuuteqartup tunngavilersuutigisaa ersarippoq. Ilulissani kangimut 

sanaartorfissageqisoq  aammalu Ilulissat Kangerluata, sermimik iigartartup allanngoraqisup, 

soorunami kommuune Naalakkersuisut UNESCO-imiillu peqatigiilluni nutaamik nalilersuinissaq 

paaseqatigiinnissarlu pisariaqarluinnarpoq. 

  

Aap Ilulissani takornarissat aningaasarsiorfigilluarneqarnerat suliffissaqartitsilluarnerallu 

innarlinngikkaluarlugit, Atassummiit qularutiginngilarput aamma illoqarfinni allani UNESCO-imik 

pilersitsiviusimasuni pilersitsivigineqarsinnaasullu eqqarsaatigalugit, siunnersuuteqartup Aqqalu C. 

Jerimiassen-ip inatsisartuni taperserneqarpat misilittagaqarfioreersumi pitsaaqutit ajoqutillu 

qulaajarnissaannut periarfissatsialassuussasoq. 

  

Qularutiginngivippara siunnersuuteqartoq nammineq aggerfimmini kommuune-mi ilaasortatuut 

suleqatinilu peqatigilluarlugit, kommuunep pilersaarusiorneqarnerata 

naleqqussaqqinneqarnissaanut, takornariaqarneq ajornerulersinngikkaluarlugu susassaqartut 

paaseqatigalugit ineriartortitseqqinnissartik aallukkumaaraat. 

  

Matumanili inatsisartut Naalakkersuisullu isummersoqatiginissaat paaseqatigiinnissarpullu 

pingaaruteqarluinnartunut ilaavoq. Aaqqeerusussuseqarneq UNESCO-millu 

isumaqatigiissuteqarsimaneq piinnarlugu, suna tamaat allanngortinneqarsinnaanngitsutut 

tunniutiinnarnaveersaassaagut. Nunarput inuilu pillugit sulivugut, partiilersuunnagu una siunnersuut 

ataatsimoorutsigu. 

  

Taamatut oqaaseqarlunga Atassummiit siunnersuuteqartoq tamakkiisumik taperserlugu, suliap 

aappassaaneerneqartigani ataatsimiititaliamut susassaqartumut ingerlateqqaarneqarnissaa 

inassutigaarput. 

  

Qujanaq. 

 


